
Arartekoaren 2023NI-1628-23 Ebazpena, 2023ko urriaren 17koa. Honen bidez, 

Euskadin lotura duen preso atzerritar bat Bizkaiko espetxetik Palentziako Dueñas-La 

Moraleja espetxera eraman izana salatzen zuen kexa baten harira egindako esku-

hartzea amaitzen du. 

Aurrekariak 

1. 2023ko ekainaren 12an, Ongi Etorri Errefuxiatuak elkartearekin erlazionatutako 

pertsonen kexa bat sartu zen Arartekoaren erregistroan, (…)ren izenean, hura 

Bizkaiko espetxetik Palentziako Dueñas-La Moraleja espetxera lekualdatu 

zutelako. 

Kexaren idazkian honako hau jasotzen da: “llegó como menor, ha estado 

tutelado por la Diputación Foral de Bizkaia en los centros de Amorebieta y Loiu, 

ha jugado a fútbol en diferentes equipos, colabora activamente en la plataforma 

ciudadana Ongi Etorri Errefuxiatuak, tiene su grupo de amigos y amigas que, le 

visitan en prisión, y ha trabajado en diferentes carnicerías de Bilbao”. Era 

berean, idazkian adierazten da ziurtatua dagoela lantoki horretan lan egiteko 

eskaintza duela espetxetik irteten denerako. 

Halaber, eskaera-idazkian adierazten denez, kexagilearen egoera berriak, hau 

da, Euskaditik urrun egoteak, bisitatzeko joan-etorriak zailtzen dizkie 

erreferentzia-pertsonei. Era berean, azpimarratzen da kexagileak, espetxean 

sartu zenetik, aktiboki lagundu duela espetxearen martxa onean eta kontratu 

bat zeukala erizaintza-moduluan, zeladore edo ordenantza gisa. 

Kexa aurkeztu ondoren, kexagileek ziurtagiri bat gehitu zioten espedienteari, 

kexagilea EAEko izatezko bikoteen erregistroan izatezko bikote gisa inskribatu 

zela ziurtatzen zuena. 

2. 2023ko uztailaren 11n, Arartekoak gai hauei buruzko informazioa eskatu zion 

Eusko Jaurlaritzako Berdintasun, Justizia eta Gizarte Politiketako Sailari: 

• Giltzaperatuaren egoera prozesala, penala eta espetxekoa. 

• Helmugako espetxea. 

• Lekualdaketaren arrazoia. Errotzerik ez duelako izan bada, zigorra 

betetzen den bitartean pertsona horiek Euskadira itzultzeko planik 

edo aurreikuspenik ba ote dagoen. 

3. 2023ko abuztuaren 9an, Eusko Jaurlaritzako Justizia Zuzendaritzaren erantzun-

txostena jaso izana erregistratu zen. Txosten horretatik datu hauek azpimarratu 

behar dira: 

• Espetxeratze-egunetik lekualdatze-egunera 52 egun igaro ziren. 

• Baita hau ere: “Bi faktore izango lirateke lekualdaketa motibatu 

dutenak: Euskal Autonomia erkidegoko espetxeen gainezko 

okupazioa eta barneratuaren sozio/familia lotura eza Euskal 

Autonomia Erkidegoan.” 

4. Arartekoa Ongi Etorri Errefuxiatuak elkartearekin harremanetan egon da 

aipatutako espedientea izapidetu bitartean, kexagilearen espetxe-egoeraren 

berri izan ahal izateko. Erakunde honek jakinarazi zuen urrian gradua 

berrikusiko zuela Palentziako Dueñas-La Moraleja espetxeko Tratamendu 

Batzarrak. 

Emandako informazioari erreparatuta, Arartekoak uste du egokia dela gogoeta 

hauek egitea. 

Gogoetak 

1. Ekainaren 29ko 474/2021 Errege Dekretuak, espetxe-arloko Estatuko legeria 

betearazteko Estatuko Administrazioaren eginkizunak eta zerbitzuak Euskal 

Autonomia Erkidegoari eskualdatzeari buruzkoak, espetxeak antolatzeko eta 

kudeatzeko eginkizuna ematen du, besteak beste, eta Eusko Jaurlaritzari 

eskumena ematen dio EAEko espetxeetan dauden presoen behaketari, 

sailkapenari, helmugari, baimenei eta tratamenduari buruzko administrazio-

ebazpen zehatzak hartzeko. 

Arartekoak badaki Euskal Autonomia Erkidegoko Administrazioak Estatuko 

Administrazio Orokorretik jasotako baliabide material eta pertsonalak oinarri 

hartuta jardun behar duela. Era berean, badaki Euskal Autonomia Erkidegoko 

espetxeetan gainokupazioa dagoela, eta ezagutzen ditu EAEko espetxeetan 

plantillan eta jardunean dauden langileen kopuruaren berezko mugetatik 

eratorritako arazoak ere. Era berean, uste du neurriak hartu behar direla plaza 

operatiboen kopurua handitzeko, hala nola Euskadin errotu gabe dauden edo 

gizarte- eta familia-lotura edo-laguntzarik ez duten presoak Espainiako 

Gobernuko Espetxeetako Idazkaritza Nagusiak kudeatutako espetxeetara 

lekualdatzea. 

 

Hala ere, Arartekoarentzat kezkagarria da Eusko Jaurlaritzako Berdintasun, 

Justizia eta Gizarte Politiketako Sailak hartutako lekualdatze-neurriek preso 

batzuentzat izan dezaketen eragina, jatorri migratzailea duten presoentzat 

izan dezaketena, hain zuzen. Zehazki, EAEn lotura pertsonal, familiar edo 

laboral handiak dituzten presoen kasuan, haien bizi-ibilbidea nagusiki Euskal 

Autonomia Erkidegoan garatu bada. 

2. EAEko espetxe-administrazioaren erantzun-txostenak honako hau jasotzen du 

lurraldean errotzerik ez izatearen adierazle gisa: “Bizkaiko espetxetik Justizia 

Zuzendaritzara bidalitako informean adierazten den bezala, barneratuak ez du 

lotura familiarrik Euskal Autonomia Erkidegoan.” 

Arartekoaren iritziz, migratzaileei familia-loturak eskatzea gehiegizko 

eskakizuna izan liteke kasu jakin batzuetan, bereziki pertsona horien migrazio-

mugimendua haiek artean adingabeak zirela gertatu bazen, eta kalte egin 

diezaioke preso migratzaile horiek dituzten eskubideak baliatzeari. Nolanahi 

ere, "errotze" nozioa, definizioz, kontzeptu juridiko zehaztugabe bat da, eta 

kasu zehatz bakoitzean interpretatu behar da. Doktrinak eta praktikak 

kontzeptu hori aipatzen dute, atzerritartasunari dagokionez batez ere. 

Hala, Espainian dauden Atzerritarren eskubide eta askatasunei eta haien 

gizarteratzeari buruzko 4/2000 Lege Organikoaren Erregelamendua aldatzen 

duen uztailaren 26ko 629/2022 Errege Dekretuak, zeina apirilaren 20ko 

557/2011 Errege Dekretuaren bidez onetsi zen 2/2009 Lege Organikoaren 

bidez aldatu baitzen, honako kontzeptu hauek jasotzen ditu: gizarte-errotzea, 

lan-errotzea edo errotze-figura berri bat sortzea, hots, prestakuntzarako 

errotzea. Beraz, ikusmolde horiek migratzaile baten familia-lotura hutsetik 

harago doaz, lan-, gizarte- eta familia-errotzeak gaur egungo errealitatera 

egokitzeko bidean aurrera egiteko helburuarekin. 

Hala, gizarte-errotzeak esan nahi du lotura sendoak eta garrantzitsuak daudela 

pertsona bizi den komunitatearekin, eta hori hala dela egiazta daiteke familia-

loturak daudelako edo Espainiako gizartean txertatuta dagoela egiaztatzen 

duen txosten baten bidez. 

Txosten sozial horren edukia lantzeko, ebaluatu beharreko irizpideak 

Immigrazioko Zuzendaritza Nagusiaren 2005eko ekainaren 22ko Jarraibidean 

daude araututa, eta honako hauek dira: pertsonak lurraldean eman duen 

denbora, dituen bizibideak, Autonomia Erkidegoko hizkuntza ofizialen ezagupen-

maila, pertsona bere inguruko sare sozialetan sartzea, pertsonak edo haren 

zuzeneko senideek (halakorik balego) parte hartu duten hezkuntzako edo lan-

prestakuntzako programak, eta errotze-maila zehazteko baliagarri izan 

daitezkeen beste alderdi batzuk, ahal den guztietan barne hartuta bizi den 

etxebizitzari dagozkionak. 

Azaldutakoaren ondorioz, atzerritartasunaren arloko administrazio publikoak 

eredu normalizatu eta informatizatuak ditu hainbat alderdiri buruzko 

informazioa biltzeko eta, hartara, errotzerik baden ala ez argi eta garbi zehaztu 

eta baloratu ahal izateko modu indibidualizatuan, errotze-kontzeptuaren arau-

garapena eta jurisprudentzia kontuan hartuta, eta legeria hori aplikatu behar 

zaien pertsonen segurtasun juridikoari lagunduz. 

3. Bestalde, sailaren arabera, Bizkaiko espetxetik Justizia Zuzendaritzari 

igorritako txosten sozialean honako hau nabarmentzen da giltzaperatuari 

buruz: “lotura duela Ongi Etorri Errefuxiatuak entitatearekin, espetxeetan esku 

hartzen ez duen elkartea, eta askatasunaz gabetutako pertsonentzako harrera-

baliabiderik edo laguntza-programarik ez duena. 

Arartekoaren iritziz, Ongi Etorri Errefuxiatuak erakundea espetxe-arloko esku-

hartzeaz soilik arduratzen ez den elkarte bat izatea eta harrera-baliabide 

propiorik ez izatea ezin da arrazoi gisa erabili giltzaperatuari laguntzeko sare 

gisa duen balioa baztertzeko. Gogoratu behar da Espetxeen Erregelamendua 

(aurrerantzean, EE) onartzen duen otsailaren 9ko 190/1996 Errege 

Dekretuaren 62.4 artikuluak diola Espetxe Administrazioak bereziki sustatuko 

duela atzerriko presoak birgizarteratzen eta haiei laguntzen diharduten 

erakunde eta elkarteen lankidetza, batzuk besteen gainetik pribilegiatu edo 

nabarmendu gabe. 

Ongi Etorri Errefuxiatuak elkartearen helburu espezifikoak honako hauek dira: 

informazioa ematea, salatzea, inplikatzea eta harrera egitea, pertsonei 

laguntza emanez gizarteratze-prozesuan atzerritar gisa dituzten premietan; 

hori zuzenean lotuta dago EEaren 3.3 artikuluarekin, eta giltzaperatuak herritar 

atzerritar gisa dituen premietatik sortua da. 

 

Gainera, Arartekoak gogorarazten du botere publikoen betebeharra dela 

norbanakoaren eta hark osatzen dituen taldeen askatasunerako baldintzak 

benetakoak eta eraginkorrak izan daitezen sustatzea, haien osotasuna 

eragozten edo zailtzen duten oztopoak kentzea eta herritar guztien parte-

hartzea erraztea bizitza politikoan, ekonomikoan, kulturalean eta sozialean 

(Espainiako Konstituzioaren 9.2 artikulua); entitateek ez dute erakundeen eta 

administrazio publikoaren lana ordeztu behar, osatu baizik. Beraz, Arartekoa ez 

dator bat euskal espetxe-administrazioak bere txostenean azpimarratzearekin 

Ongi Etorri Errefuxiatuak erakundeak ez duela bere ekintza espetxe-eremura 

soilik bideratzen. 

 

Preso atzerritarren kasuan, garrantzitsua da kontuan hartzea haien banakako 

egoera eta premia bereziak. Kontuan hartuta Ministroen Batzordeak estatu 

kideei atzerriko presoei buruz egindako CM/Rec (2012)12 Gomendioan preso 

atzerritarren espetxe-plaza esleitzeari dagokionez adierazitakoa, “la 

administración penitenciaria deberá tener en cuenta la necesidad de aliviar su 

aislamiento potencial y facilitar su contacto con el mundo exterior1, prestando 

especial atención al mantenimiento y desarrollo de sus relaciones con el 

mundo exterior, incluidos los contactos con familiares y amigos, [...] de la 

comunidad, así como voluntarios2”. 

4. Arartekoak ondorioztatzen duenez, preso atzerritar bat da, Espainiako Estatuan 

duen lotura EAEn garatu da adingabea zenetik, eta EAEko espetxe-

administrazioak hura Espainiako Gobernuko Espetxeetako Idazkaritza 

Nagusiaren sareko zentro batera aldatzea eskatu zuen, kexagileak Euskadin 

gizarte- edo familia-loturarik ez zuela iritzita. 

Presoa berriz hartzeko aukerari dagokionez, Eusko Jaurlaritzako Berdintasun, 

Justizia eta Gizarte Politiketako Sailak honako hau gehitu du bere txostenean: 

“Etorkizun batean egoera hau aldatzen denean (gainezko okupazioa), 

lekualdatzeko proposamen berriak baloratu ahalko dira. Orain bai, balorazio 

honetan lehentasuna izango dute lotura/babes familiarra duten barneratuak 

(semeak, gurasoak, anai-arrebak, etab.), barneratuak kanpoan kondena 

betetzen daraman denbora, hirugarren sektoreko entitateek duten babesa eta 

gainerako faktoreak.” 

Beraz, Arartekoak ondorioztatzen du presoa EAEtik kanpo lekualdatzeko 

eskaera eragin zuen gizarte- edo familia-laguntza urria edo hutsala frogatzeko 

eskatuko dela Espainiako Gobernuaren Espetxeen Idazkaritza Nagusiaren 

Zuzendaritza Zentroak EAEko Espetxeen Zuzendaritza Zentroari etorkizunean 

egin diezaiokeen lekualdaketa-eskaera onartzeko. 

Alde horretatik, lehen aipatutako Ministro Batzordearen CM/Rec (2012)12 

Gomendioaren 35.1 puntua kontuan hartuta3, kexagilea Palentziara 

lekualdatzearen ondorio zuzena da desagertu egiten dela EAEko espetxe-

arloko hirugarren sektoreko erakundeekin harremanetan jartzeko eta lan 

egiteko aukera, eta nabarmen ahultzen dela presoaren, haren sare sozialaren 

eta Ongi Etorri Errefuxiatuak elkartearen arteko harremana, eta are zailagoa 

dela pertsona hori euskal gizartean berriro integratzea. Hala, aipatutako 

gainerako irizpideak kontuan hartuta, Arartekoak uste du kexagilearena 

bezalako profilak EAEko espetxe-sarera itzultzea ia ezinezkoa dela edo, kasurik 

onenean, oso zaila izango dela. Era berean, ezin izango litzateke erdi-

 
1 Ministroen Batzordeak estatu kideei atzerriko presoei buruz egindako CM/Rec (2012)12 

Gomendioaren 16.1 puntua. 
2 Ministroen Batzordeak estatu kideei atzerriko presoei buruz egindako CM/Rec (2012)12 

Gomendioaren 22.1 puntua. 
3 Preso atzerritarrak espetxetik ateratzeko prestakuntza behar besteko aurrerapenarekin 

hasiko da, eta gizarteratzen laguntzeko moduan. 

askatasuneko erregimenean itzuli; izan ere, EAEn hirugarren sektoreko 

erakundeek kudeatzen dituzten hirugarren graduko pertsonen egoitza-

baliabideak eskuratzeko, presoa EAEko espetxe-sareko establezimendu batetik 

datorrela egiaztatu beharko da. 

Hala, Ministro Batzordearen CM/Rec (2012)12 Gomendioa argia da: “deberán 

adoptarse medidas positivas para evitar la discriminación y para abordar 

problemas concretos a los que puedan enfrentarse los extranjeros mientras 

estén sujetos a sanciones o medidas penales en la comunidad o en prisión, 

durante un traslado y después de la excarcelación4”. 

Azkenik, Sailaren txostenean adierazitako arrazoietan, "gizarte- eta familia-

loturarik eza" aipatzen da, eta Bizkaiko espetxeko txosten sozialean, berriz, 

"familia-laguntza edo -lotura". Hala ere, Arartekoak uste du ezer baino lehen 

identifikatu behar zela zein zen baloratu beharreko elementu nagusia EAEtik 

kanpo lekualdatzea erabakitzeko orduan: gizarte-lotura, familia-lotura edo biak, 

bata zein bestea.  

Presoak EAEn duen errotzea zehazteko orduan ez da inongo erreferentzia edo 

baloraziorik egiten lotura pertsonal, asoziatibo eta lanekoei buruz, eta, hori dela 

eta, erakunde honen ustez, arbitrarioa dirudi Eusko Jaurlaritzak kasu honetan 

EAEtik kanpo lekualdatzeko proposamenaren aurrean erabakitzeko erabili duen 

irizpidea. 

Bestalde, etorkizunean EAEko espetxeetan presoak berrartzeko lekualdatzeei 

buruz erabakitzeko jarraitu beharreko irizpideei dagokienez, Arartekoari zaila 

egiten zaio argi eta garbi zehaztea "familia-lotura/laguntza" duten presoek 

soilik izango duten lehentasuna EAEra lekualdatzeko, edo gizarte-laguntza edo 

-lotura ere kontuan hartuko den. 

Horregatik guztiagatik, Arartekoak honako gomendio hauek egiten ditu. 

Ondorioak 

 

1. Arartekoak uste du Eusko Jaurlaritzako Berdintasun, Justizia eta Gizarte 

Politiketako Saileko Justizia Zuzendaritzak kexagilea Espetxeetako Idazkaritza 

Nagusiaren sareko zentro batera lekualdatzea eskatzeko hartutako neurria ez 

dela zuzenbidearen aurkakoa, ekainaren 29ko 474/2021 Errege Dekretuan, 

espetxe-arloko estatu-legeak betearazteko Estatuko Administrazioaren 

 
4 Ministroen Batzordeak estatu kideei atzerriko presoei buruz egindako CM/Rec (2012)12 

Gomendioaren oinarrizko printzipioak. 

eginkizunak eta zerbitzuak Euskal Autonomia Erkidegoari eskualdatzekoan, 

ezarritako eginkizunen arabera. 

Dena dela, Arartekoak beharrezkotzat jotzen du errotzearen kontzeptua 

objektibatzea eta espetxe-eremuan hura baloratzeko irizpideak legez ezartzea, 

Euskal Autonomia Erkidegotik kanpora egindako lekualdatze baten eraginpean 

dauden pertsonen segurtasun juridikoaren printzipioak eta botere publikoen 

jarduketan arbitrariotasuna aldarrikatzeko printzipioak hala eskatzen dutelako, 

are gehiago administrazio-erabakiek, hala nola lekualdaketek, espetxean 

dauden pertsonak gizarteratzeko konstituzio-eskubideari eragiten diotenean. 

Izan ere, administrazio-erabaki horiek erabat baldintzatzen dituzte 

espetxeratutako migratzaileen aukerak. 

Arartekoaren ustez, zehaztapen horren bidez, instrukzio, agindu edo 

erregelamendu-erregulazioaren bidez, Estatuko Administrazioaren eginkizunak 

eta zerbitzuak Euskal Autonomia Erkidegoari eskualdatzeari buruzko 

ekainaren 29ko 474/2021 Errege Dekretuan ezarritakoa gara liteke, eta, era 

berean, legez mugatuta geratuko litzateke administrazioaren 

diskrezionalitatea, kontuan hartu gabe espetxe-plazarik badagoen ala ez, 

arrazoizkotasuneko eta fede oneko arrazoi orokorrez harago. 

2. Arartekoak egoki irizten dio Euskal Autonomia Erkidegoarekiko errotze edo 

lotura terminoaren interpretazio objektiboa egiteari zentzurik zabalenean, 

adierazitako atzerritartasun-arloko terminoaren zehaztapena erreferentziatzat 

hartuta. Bereziki, pertsona horren errotzea lurralde historikoetako bateko foru-

aldundiak zaindu duenean edota mota bereko familia-errotzearen pareko 

egoerak gertatzen direnean. 

3. Arartekoak, bere aldetik, uste du interesgarria dela azpimarratzea 

kexagilearena bezalako kasuek etorkizunerako dakarten arazoa, Espainiako 

Gobernuko Espetxeen Idazkaritza Nagusiko espetxeetatik datozen presoek 

hirugarren sektoreko baliabideak eskuratu ezinari dagokionez, gaur egun 

dagoen arauketa dela eta 

 

4. Kexagilea euskal espetxe batera lekualdatzeko izan litekeen proposamenari 

buruz Arartekoak duen informazioa ikusita, beharrezkotzat jotzen du EAEko 

espetxe-administrazioari honako hau iradokitzea: egokitasun-printzipioaren 

arabera, zehazki azter dezala Espainiako Gobernuko Espetxe Erakundeetako 

Idazkaritza Nagusiak kexagilea EAEko espetxe batera bideratzeko egin 

lezakeen proposamena, Arartekoak ebazpen honetan azaldutako argudioen 

arabera. 


